
L-GĦAXAR PARLAMENT

KUMITAT PERMANENTI DWAR L-AFFARIJIET BARRANIN U EWROPEJ

Laqgħa Nru. 89
 L-Erbgħa, 19 ta’ Lulju, 2006
Il-Kumitat iltaqa' fil-Palazz, il-Belt Valletta, fis-6.35 p.m.

Talba
MINUTI

Il-Minuti tal-laqgħat Nru. 87 u Nru. 88 li saru fit-12 u fl-14 ta' Lulju, 2006 rispettivament kienu konfermati.
PREŻENTAZZJONI TA’ KARTI
THE CHAIRMAN (Onor. Jason Azzopardi):  Xtaqt nippreżenta lill-Kumitat din il-korrispondenza li rċevejt mingħand Mr Speaker:
Ittra datata l-10 ta’ Lulju, 2006, mingħand l-Assembly of Western European Union flimkien ma’ għaxar rapporti dwar it-52 Sessjoni ta’ l-Interparliamentary European Security and Defence Assembly;
 Ittra datata t-3 ta’ Lulju, 2006, u mhemuża magħha l-konklużjonijiet u rapporti oħra tal-Konferenza ta’ l-iSpeakers tal-Parlamenti ta’ l-Unjoni Ewropej li nżammet f’Copenhagen bejn it-30 ta’ Ġunju u l-1 ta’ Lulju, 2006;
Ittra datata id-19 ta’ Ġunju, 2006,  u mhemuża magħha ittra mill-President ta l-Kummissjoni Ewropea u żewġ dokumenti dwar ‘The Period of reflection and Plan D’ u ‘A Citizens’ Agenda – Delivering Results For Europe’; u
Ittra datata l-5 ta’ Ġunju, 2006, u mhemuża magħha diskors li Mr Speaker għamel waqt il-Konferenza Ewropea ta’ l-iSpeakers li saret f’Talinn, l-Estonja, fit-30 u l-31 ta’ Mejju, 2006 u  l-konklużjonijiet ta’ l-istess laqgħa.

Jekk niftakar tajjeb ftit tax-xhur ilu konna qbilna li ssir diskussjoni f’dan il-Kumitat dwar il-Western European Union.  Fil-fatt għal din il-laqgħa kien preżenti wkoll il-Ministru għall-Affarijiet Barranin l-Onor Michael Frendo u matulha l-Onor. Joseph Falzon kien għamel presentation dwar laqgħa li kien attenda.   L-iSpeaker kemm-il darba qalli biex din naqtgħulha rasha u jekk niftakar tajjeb konna qbilna f’dan il-Kumitat li ssir diskussjoni flimkien mal-Ministru għall-Affarijiet Barranin.  Hawnhekk nixtieq nitlob lill-iskrivan tal-Kumitat biex wara r-recess ifakkarni ħalli naraw naqra kif u meta se nagħmlu laqgħa bħal din.  Fuq dan il-punt jixtieq jintervjeni l-Onor. Leo Brincat.

ONOR. LEO BRINCAT:  Il-pożizzjoni ta’ l-Oppożizzjoni Laburista dwar l-Assemblea tal-Western European Union hija li ma nipparteċipawx għax inħossu li fiha hemm ċertu defence component li jista’ jmur kontra n-newtralita’ ta’ pajjiżna.  Tradizzjonalment aħna ma nattendux laqgħat kemm tan-Nato Parliamentary Assembly kif ukoll ta’ l-Assemblea tal-Western European Union.  Dan qed ngħidu biex nispjega għaliex aħna ma konniex qed inkunu parteċipi f’dawn il-fora.

THE CHAIRMAN:  Grazzi ħafna lill-Onor. Brincat ta’ dik il-kjarifika u nitlob lill-iskrivan tal-Kumitat biex jieħu nota ta’ dak li ntqal.
Fl-ittra li bagħat lill-iSpeaker datata 10 ta’ Mejju 2006, il-President tal-Kummissjoni Ewropea qed jgħid hekk fl-aħħar paragrafu:  
Fuq nota personali jiena diġa’ apprezzajt bil-kbir l-opportunita’ li nindirizza wħud mill-parlamenti nazzjonali tagħkom u ntenni r-rieda tiegħi li nżur il-parlamenti nazzjonali kollha, jekk ikunu jixtiequ, tul iż-żmien tal-mandat ta’ din il-Kummissjoni.  
Hawnhekk jidher biċ-ċar kemm il-President Barroso jixtieq iżur il-Parlament Malti.   Jien naħseb li aktar ‘il quddiem għandna nitkellmu ftit biex naraw meta tista’ tavvera ruħha din iż-żjara kif ukoll iż-żjara tal-Kummissarju Margot Wallstrom li ftit tax-xhur ilu kienet kitbitilna li xtaqet iżżur lill-Kumitati ta’ l-Affarijiet Barranin u Ewropej tal-parlamenti nazzjonali ta’ l-istati membri ta’ l-Unjoni Ewropea.  

Tawwalt ftit għal ta’ l-apposta biex nagħti ftit ċans lill-Ministru għall-Affarijiet Barranin biex jilħaq jasal imma peress li s’issa għadu ma wasalx se nissospendi l-laqgħa għal ftit tal-ħin.  

Fis-6.42 p.m. il-Kumitat ġie sospiż u rriżuma fis-6.55 p.m.

 THE CHAIRMAN:  Fiċ-ċirkostanzi l-kumitat huwa aġġornat għall-Erbgħa, 26 ta’ Lulju, 2006 bl-istess aġenda tal-lum.

Fis-6.55 p.m. il-Kumitat aġġorna għal nhar l-Erbgħa, 26 ta’ Lulju, 2006 fis-6.30 p.m. bl-item fuq l-aġenda jkun: Informazzjoni mill-Onor Michael Frendo, Ministru għall-Affarijiet Barranin, dwar l-immigrazzjoni irregolari fid-dawl tal-laqgħa li saret f’Rabat, il-Marokk, fl-10 u l-11 ta’ Lulju, 2006, u l-laqgħa tal-Ministri ta’ l-Affarijiet Barranin ta’ l-Unjoni Ewropea li saret fi Brussels fis-17 ta’ lulju, 2006.

